
Цягам апошняга тыдня беларускія ўлады працягвалі 
дэманстраваць жорсткі курс як ва ўнутранай, так і ў 
замежнай палітыцы.

22 красавіка суд Цэнтральнага раёну Менску вынес 
прысуды дзесяці ўдзельнікам зімовай 
несанкцыянаванай акцыі пратэсту індывідуальных 
прадпрымальнікаў. Падсудныя прызнаныя вінаватымі 
ў арганізацыі і падрыхтоўцы дзеяньняў, якія груба 
парушаюць грамадзкі парадак. Двое пакараныя 
штрафамі, сем чалавек — абмежаваньнем волі на два 
гады. Самы суворы прысуд — паўтара году 
зьняволеньня — спасьціг Андрэя Кіма, абвінавачанага 
яшчэ і ў тым, што ўдарыў міліцыянта.

На наступны дзень, 23 красавіка, актывіст 
прадпрымальніцкага руху Сяргей Парсюкевіч, 
абвінавачаны ў зьбіваньні супрацоўніка міліцыі, быў 
прысуджаны да двух з паловай гадоў пазбаўленьня волі.

Абодва суды зьвязаныя зь зімовымі хваляваньнямі 
індывідуальных прадпрымальнікаў, абураных 
рашэньнямі ўлады, якія значна абцяжарылі ўмовы 
вядзеньня дробнага бізнэсу. Паводле аналітыкаў, тыя 
акцыі напалохалі кіроўную вярхоўку, бо ўпершыню да 
вулічных пратэстаў дасьпеў раней інэртны ў грамадзка-
палітычным сэнсе сацыяльны слой. Акрамя таго, 
апазыцыйныя партыі праз сваіх актывістаў пастараліся 
тады палітызаваць стыхійныя выступы. На думку 
экспэртаў, жорсткімі пакараньнямі ўлады хочуць запалохаць як прадпрымальнікаў, так і 
маладых актывістаў апазыцыйнага руху, спыніць прыток маладзейшых сіл у стан тытульнай 
апазыцыі.

Палітоляг Аляксей Кароль лічыць: абодва прысуды выразна сьведчаць, што палітычная 
адліга ў Беларусі скончылася. Зь ягоных слоў, улада пабачыла, "што зьявіліся новыя сілы, 
што яны ідуць на самаахвярныя дзеяньні, што яны карыстаюцца павагай у сваім асяродку", 
і засьцярога, "што гэта можа мець ланцуговую рэакцыю", змусіла кіроўную вярхоўку 
"ўключыць мэханізм застрашваньня".

Шэраг фактаў апошніх дзён ілюструе гэты трэнд у напрамку зацісканьня гаек у грамадзка-
палітычнай сфэры.

Так, Менскі гарадзкі выканаўчы камітэт не дазволіў шэсьце па праспэкце Незалежнасьці 
ў час правядзеньня традыцыйнай масавай акцыі апазыцыі "Чарнобыльскі шлях" 
26 красавіка. Арганізатарам прапанаваны непапулярны маршрут. Гэта падвышае 
небясьпеку сутыкненьняў між маніфэстантамі і праваахоўнымі сіламі.

24 красавіка набыў моц указ прэзыдэнта, згодна зь якім скасоўваюцца паніжальныя 
каэфіцыенты да стаўкі арэнднай платы для бальшыні грамадзкіх арганізацый. Прадстаўнікі 
трэцяга сэктару прагназуюць, што ў найбліжэйшай пэрспэктыве гэта прывядзе да 
зьнікненьня цэлага шэрагу недзяржаўных аб'яднаньняў, якія папросту ня вытрымаюць 
фінансавага цяжару. "Гэта чарговая эканамічная пятля на шыі грамадзкіх аб'яднаньняў", — 
заявіў праваабаронца Гары Паганяйла. Зь ягоных слоў, для многіх арганізацый такія стаўкі 
арэнды "непадымальныя". Так, у Менску грамадзкія арганізацыі будуць вымушаныя 
плаціць зараз па 10 эўра за квадратны мэтар замест 1 эўра раней.

24 красавіка старшыня Цэнтральнай камісіі па выбарах Лідзія Ярмошына 
назвала "невыканальнымі" прапановы беларускай апазыцыі датычна 
ўдасканаленьня арганізацыі парламенцкіх выбараў у краіне. Гэта можа 
азначаць, што ўлада ня мае намеру ісьці нават на дэкаратыўную 
дэмакратызацыю электаральнага працэсу і зьбіраецца правесьці 
папярэдне намечаныя на 28 верасьня выбары ў Палату прадстаўнікоў 
паводле звыклага жорсткага сцэнару, калі ўсе палітычныя праціўнікі 
адсякаюцца ад рэальнай барацьбы за мандаты.

Разам з тым, улада манэўруе, імкнучыся зарабіць пункты ў вачох 
шараговых грамадзян. Так, указам прэзыдэнта пэнсіянэрам вернутае 

права льготнага праезду ў прыгарадным транспарце на летні пэрыяд (фактычна — на 
паўгоду). Раней паслабленьні падобнага кшталту былі зробленыя студэнтам, супрацоўнікам 
сілавых структураў. З наступнага году абяцаюць вярнуць ільготы "чарнобыльцам". Такім 
чынам, непапулярнай рэформе сыстэмы льготаў фактычна дадзены задні ход.

Звыш таго, назіраецца працэс паступовага адкручваньня гаек у эканамічнай сфэры. Так, 
згодна зь нядаўнім прэзыдэнцкім дэкрэтам паэтапна здымаюцца абмежаваньні на рух 
акцый прадпрыемстваў, што ёсьць, на думку экспэртаў, крокам у напрамку разьвіцьця 
фондавага рынку. Разам з тым, падкрэсьліваюць незалежныя аналітыкі, працэс 
эканамічнай лібэралізацыі пакуль што непасьлядоўны, кволы і пры адсутнасьці празрыстых 
мэханізмаў можа прывесьці да нейкага варыянту дзяржаўна-алігархічнага капіталізму, калі 
прадстаўнікі кіроўнай эліты "канвэрсуюць уладу ва ўласнасьць".

Паралельна доўжыцца "дыпляматычная вайна" з Вашынгтонам. 23 красавіка часовы 
павераны ў справах ЗША ў Беларусі Джонатан Мур быў выкліканы ў беларускі МЗС. На 
сустрэчы прапанавана, каб да 30 красавіка амбасада падала беларускаму боку сьпіс зь пяці 
амэрыканскіх дыпляматаў, якія застануцца працаваць у Беларусі. Такім чынам, гаворка ідзе 
пра дадатковае істотнае скарачэньне штату дыпляматычнай місіі (у мінулым месяцы на 
патрабаваньне беларускага боку краіну пакінулі ўжо амбасадарка Карэн Сьцюарт і 17 
дыпляматаў). Экспэрты не выключаюць, што Менск вядзе справу да фактычнага 
замарожваньня дыпляматычных стасункаў. Прычынай такой лініі паводзінаў беларускага 
кіраўніцтва сталі амэрыканскія санкцыі супраць канцэрну "Белнафтахім".

На думку асобных экспэртаў, становішча беларускага кіраўніцтва аблягчаецца тым, што 
Эўразьвяз не зьбіраецца далучацца да эканамічных санкцыяў ЗША. Пра гэта заявіў днямі 
часовы павераны Эўракамісіі ў справах Беларусі Жан-Эрык Хальцапфель. Зь іншага боку, 
Масква пакуль што таксама ня цісьне на Беларусь эканамічнымі ды палітычнымі 
патрабаваньнямі, бо расейская эліта цалкам заклапочаная працэсам пераразьмеркаваньня 
ўлады па лініі Пуцін — Мядзьведзеў.

ПАЛІТЫКА

Ільготы пэнсіянэрам на летні 
пэрыяд 

Пэнсіянэры будуць мець ільготны 
праезд на гарадзкім прыгарадным 
транспарце з траўня да кастрычніка 
бягучага году. Адпаведны ўказ 
падпісаў Аляксандар Лукашэнка ў 
рамках дзяржаўнай падтрымкі 
асобаў, якія дасягнулі пэнсійнага 
ўзросту. 

Рашэньне зьвязана з наступленьнем 
летняга пэрыяду, калі пэнсіянэры 
езьдзяць на дачы й агароды, якія часта 
знаходзяцца па-за межамі гарадоў і 
мястэчак.

Указ дзейнічае з 22 красавіка.

АФІЦЫЙНА

ЗША патрабуюць вызваленьня 
Андрэя Кіма 

«Мы заклікаем да 
неадкладнага 
вызваленьня 
Андрэя Кіма, а 
таксама ўсіх 
палітычных 
зьняволеных у 
Беларусі», – з 
такой заявай 
выступіў 
афіцыйны 
прадстаўнік 
Дзяржаўнага 

дэпартамэнту Злучаных Штатаў 
Амэрыкі Том Кейсі.

Андрэй Кім прысуджаны да 1,5 году 
пазбаўленьня свабоды з адбываньнем 
пакараньня ў калёніі агульнага рэжыму. 
Ён прызнаны вінаватым ва ўчыненьні 
злачынства па артыкуле “насільле альбо 
пагроза насільля ў дачыненьні да 
супрацоўніка міліцыі”. Справа па гэтым 
артыкуле была распачатая ў сувязі з 
акцыяй пратэсту прадпрымальнікаў, якая 
прайшла 21 студзеня бягучага году ў 
Менску. Андрэй Кім таксама прызнаны 

вінаватым у арганізацыі й падрыхтоўцы 
дзеяньняў, якія груба парушаюць 
грамадзкі парадак.

Паводле слоў Тома Кейсі, якога цытуе 
агенцтва БелаПАН, беларускія ўлады 
працягваюць выкарыстоўваць жорсткую 
тактыку як для разгону дэманстрацый 
апазыцыі, так і для суровага прысуду ў 
адносінах да Андрэя Кіма ды іншых 
актывістаў.

«Гэта яшчэ адзін прыклад таго, як 
беларускі ўрад працуе над тым, каб 
прымусіць замаўчаць палітычную 
апазыцыю й грамадзянскую 
супольнасьць», – заявіў Том Кейсі.

АПАЗЫЦЫЯ

Мілінкевіч атрымаў адказ зь 
Мінюсту 

Міністэрства юстыцыі Беларусі 
прапанавала лідэру Руху “За 
Свабоду” Аляксандру Мілінкевічу 
месяц на выпраўленьне дакумэнтаў 
аб рэгістрацыі арганізацыі. Пра гэта 
паведамляецца ў рассылцы прэс-
службы Руху “За Свабоду”. 

Галоўныя прэтэнзіі 
Мінюсту зводзяцца да 
таго, што мэты й задачы, 
заяўленыя ў статутных 
дакумэнтах, не 
адпавядаюць плятформе 
руху, якая зьмешчана на 
асабістым сайце 
Аляксандра Мілінкевіча. 
Акрамя таго, паводле 

ведамства, выяўленыя неадпаведнасьці ў 
графічнай схеме структуры грамадзкага 
аб’яднаньня, якая падаецца разам з 
дакумэнтамі. 

Мінюст таксама зазначае, што лідэр Руху 
“За Свабоду” мае адміністрацыйныя 
парушэньні, што можа быць перашкодай 
для рэгістрацыі.

Паводле Аляксандра Мілінкевіча, 
актывісты будуць надалей працягваць 
спробы рэгістрацыі руху. Паводле 
палітыка, арганізацыя хоча дзейнічаць 
легальна й згодна з заканадаўствам. 

ЭКАНОМІКА

“Сыліконавую даліну” пабудуе 
паўднёваафрыканская фірма 

Беларусь падпісала інвэстыцыйную 
дамову з кампаніяй “Lyons Financial 
Solutions Holdings”.

Кампанія з ПАР выйграла міжнародны 
адкрыты конкурс па выбары стратэгічнага 
інвэстара для рэалізацыі праекту пабудовы 
беларускага Парку высокіх тэхналёгій. У 
гэтым годзе на рэалізацыю праекту будзе 
выдаткавана каля 3 млн. даляраў. 

Дырэктар адміністрацыі ПВТ Валеры 
Цэпкала адзначыў, што паводле ўмоваў 
інвэстыцыйнага пагадненьня інвэстар 
перадасьць адміністрацыі акрэсьленую 
плошчу квадратных мэтраў, у 
прыватнасьці, бізнэс-цэнтраў, якія 
пазьней будуць здавацца ў арэнду IT-
кампаніям. 

Парк высокіх тэхналёгій будзе пабудаваны 
на тэрыторыі 50 га ў паўночна-ўсходняй 
частцы Менску. На дадзены момант у ім 
зарэгістраваныя 46 рэзыдэнтаў і 6 бізнэс-
праектаў.

ГРАМАДЗТВА

2,5 году зьняволеньня для 
С. Парсюкевіча 

Сяргей 
Парсюкевіч 
прысуджаны да 
2,5 гадоў калёніі 
агульнага 
рэжыму. Яго 
прызналі 
вінаватым у 
зьбіцьці 
міліцыянта 

падчас акцыі прадпрымальнікаў у 
Менску.

Першапачаткова пракурор патрабаваў 
3 гады зьняволеньня, аднак, паколькі 
ў Сяргея Парсюкевіча непаўнагадовы сын, 
судзьдзя зьменшыў яму прысуд да 
2,5 гадоў.

Акрамя гэтага, прадпрымальнік павінен 
заплаціць 1 мільён 100 тысячаў рублёў 
у якасьці кампэнсацыі за маральную 
шкоду „зьбітаму” міліцыянту.

Калі ў залі суду быў агучаны вэрдыкт, 
прысутныя пачалі крычаць „Ганьба!”. 
Рашэньне судзьдзі можна абскардзіць 
цягам 10 дзён.

КУЛЬТУРА

У Менску праходзіць “Дударскі 
фэст 2008"

На працягу чатырох дзён – з 24 па 27 
красавіка – у Менску адбудзецца VII 
Міжнародны фэстываль валынкі 
"Дударскі фэст". У ім возьмуць удзел 
дудары Беларусі, Летувы, Новай 
Зэляндыі, Польшчы, Расеі, Украіны 
і Эстоніі.

Паводле беларускай этнічнай традыцыі 
дуда мае вялікае рытуальнае значэньне. 
Яна была знакавым інструмэнтам падчас 
абрадаў. Перш за ўсё гэта зьвязанае са 
сьвяткаваньнем Калядаў, падчас якіх 
адбывалася тэатралізаванае забіцьцё казы, 
са скуры якой потым рабіўся музычны 
інструмэнт. Гукі дуды суправаджалі жніво 
і Купальле. Не абыходзіліся без дудароў на 
вясельлях.

“Дударскі фэст 2008” прымеркаваны да 
сьвяткаваньня Вялікадня, калі паводле 
абраду "валачобніцтва" адбываецца 
абыход дамоў з дудой і сьпевамі.

TUT.BY

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

